
Direktiivvaid oččodeapmi vuollel golmma-
jahkásaš máná gielas

Johanna Johansen Ijäs 
Sámi allaskuvla

Direktiiva lea cealkkus man ulbmil lea váikkuhit nuppi olbmo daguide. Artihkal guorahallá 
direktiivvaid oččodeami máná gielas agis 1;8–3;0, ja dutkanmateriála vuođđuduvvá ovtta 
máná ja su áhči spontána ságastallamiidda mat leat báddejuvvon lagabui 15 diimmu. 
Ságastallamiid transkripšuvnnat leat kodifiserejuvvon iešguđetlágan direktiivatiippaid 
mielde. Bohtosat čájehit ahte sihke máná ja váhnema direktiivvaid sáhttá juohkit 
njealljin váldojoavkun: imperatiivahámit, indikatiivahámit, vearbbahis direktiivvat ja 
infinitiivahámit. Mánná atná iešguđetlágan direktiivvaid olles materiálačoaggináigge, 
muhto álggus eanas vearbbahis direktiivvaid ja indikatiivahámiid. Imperatiivahámiid 
geavaheapmi lassána maŋŋel go son deavdá guokte jagi. Dát golbma direktiivatiippa dahket 
guhtege sullii goalmmádasa máná direktiivvain. Váhnema materiálas badjelaš bealli leat 
imperatiivacealkagat, ja vearbbahis direktiivvat leat mihá unnit go máná materiálas. 

1. Álggahus

Direktiiva lea cealkkus man ulbmil lea váikkuhit nuppi olbmo, dahje nuppiid 
olbmuid, daguide. Direktiivvaiguin hubmi gohčču, ávžžuha, sihtá, bivdá, gáibi-
da, jearrá, evttoha, rávve ja neavvu nuppi olbmo dahkat juoidá dahje gieldá su 
dahkamis juoidá. Daid ulbmil lea nappo oččodit nuppi olbmo čađahit dahje leat 
čađatkeahttá muhtun dagu. Direktiiva ii leat syntávssa doaba, muhto dat lea baic-
ca funktionála kategoriija mii sisttisdoallá máŋggalágan cealkkatiippaid, ja dasa 
lassin maiddái oanehis dajaldagaid ja ovttaskas sániid main ii leat iežaset syntáksa 
(Searle & Vanderveken 1989 [1985]: 198–205; Lauranto 2014: 12; Hakulinen ja 
earát 2004: 1560–1561; gč. maiddái Aikhenvald 2019 [2016]: 159–162). 

Direktiivvat leat dávjá gohččun- ja gieldincealkagat, nugo Boađe! ja Alli vuolg
ge!, muhto direktiivan sáhttá maid rehkenastit sihke fálaldagaid, omd. Dáppe livččii 
gáffe, ja permissiiva celkosiid, nugo Geahča fal! (vástádus jearaldahkii Oaččungo 
geahččat?). Direktiivvat leat namalassii celkosat maiguin hubmi váikkuha dahje 
geahččala váikkuhit ságastallanguoimmis daguide. (Hakulinen ja earát 2004: 
1560–1561; direktiivavuođa gáržžit dulkojumi birra, gč. Lauranto 2014: 73–78.)

Olbmo vuosttaš kommunikatiivvalaš dárbu lea oččodit earáid dahkat ieš-
guđetlágan daguid, ovdamearkka dihte sihtat nuppi olbmos veahki. Dan maŋŋel 
ihtá dárbu addit dieđuid earáide, ja goalmmát dárbu lea juogadit dovdduid ja 
oaiviliid earáiguin. (Tomasello 2010 [2008]: 82–88.) Dás čuovvu ahte mánná gal-
gá giellaoččodeami álggus oahppat sihke ipmirdit ja ieš ovdanbuktit direktiivvaid, 
vai nagoda gielalaččat gulahallagoahtit earáiguin. Direktiivvat leat mihtilmas 
oassi mánáid ja rávisolbmuid juohkebeaivválaš gulahallamis, ja mánná oččoda 
ja oahppá imperatiivvaid ja eará čielga direktiivvaid juo giellaoččodeami árra 
muttus. (Aikhenvald 2012 [2010]: 325–331.) 

Direktiivvat gullet deonttalaš modalitehta semantihkalaš gieddái. Deonttalaš 
modalitehtas lea sáhka daguin, namalassii daguid lobálašvuođas ja geatnegas-
vuođas.  Modalitehta nubbi váldošládja, epistemalaš modalitehta guoská leahki-
mii, dahje dihtui áššediliid birra. (Stephany 1993: 135.) Deonttalaš modalitehta 
vuođđun lea adnojuvvon giela desideratiiva ja instrumentála doaibma, ja gielain 
olmmoš sáhttá sihke sihtat juoidá ja gohččut earáid dahkat juoidá. Dát guokte 
doaimma leat olbmo giela ontogenehtalaš vuođđu dan mearkkašumis ahte dat 
ihtet máná gillii juo giellaoččodeami árra muttus. Vaikko giellaoččodeaddji 
mánná atná sihke gohččun- ja gieldincelkosiid (imperatiiva) ja muitalancelkosiid 
(indikatiiva), de lea čielggas ahte álggus mánná geavaha deonttalaš modalitehta 
celkosiid eambbo go epistemalaš modalitehta. (Lyons 1990 [1977]: 826; Stephany 
1993: 135; Choi 2006: 143–145; Hickmann & Bassano 2019 [2016]: 431–432.)

Argus [boahtime] fuomášuhttá ahte iešguđet gielain ja kultuvrrain leat ieš-
guđetlágan vuogit váikkuhit eará olbmuid daguide, ja direktiivvaid hálddašeapmi 
gáibida dan dihte sihke giella- ja kulturmáhtu. Das man njuolgut dahje eahpe-
njuolgut dat almmuhuvvojit iešguđet gielain, leat maid erohusat, mii váikkuha 
dasa makkár gielalaš kategoriijat direktiivvain adnojuvvojit (Argus [boahtime]).

Dán čállosis guorahalan direktiivvaid oččodeami davvisámegielat máná gie-
las.1 Guorahallama vuođđun lea Lauranto (2014: 177) namuhan viiddes direktii-
vaipmárdus man mielde direktiivan adnojuvvojit celkosat maiguin hubmi stivre 
ságastallanguoimmis daguid. Guorahallama váldogažaldagat leat (i) makkár 
gielalaš kategoriijaiguin mánná almmuha direktiivvaid agis 1;8–3;0, (ii) mot di-
rektiivvaid oččodeapmi ovdána namuhuvvon agis, (iii) váikkuhago vearba hámiid 
morfo(fono)logalaš ráhkadus direktiivatiippaid geavaheapmái ja (iv) makkár ovt-
talá ganvuođat ja erohusat máná ja rávisolbmo direktiivvain leat.

1 Dás ovddasguvlui gohčodan davvisámegiela sámegiellan.

Sámegiela modalitehta oččodeapmi ii leat ovdal guorahallojuvvon, muhto 
Koskinen (1998) lea dutkan modála celkosiid semantihka ja syntávssa, ja Magga 
(1986) ges lea čielggadan modálavearbbaid semantihka go guorahalai infinitiivva 
syntávssalaš funkšuvnnaid. Sihke Koskinena ja Magga dutkamušaid vuođđun leat 
rávisolbmuidgiela materiálat. Direktiivvaid čilgehusaid vuođđun dán čállosis leat 
earenoamážit Nickela ja Sammallahti (2011) ja Sammallahti (2005) giellaoahpat. 

Čálus lea huksejuvvon nu ahte nuppi kapihttalis čilgen oppalaččat sámegiela 
vugiid almmuhit direktiivvaid, ja goalmmát oasis muitalan makkár dutkanma-
teriála anán dán dutkamušas. Guorahallama váldooassi lea njealját kapihtal mas 
ovdanbuvttán ja analyseren mánáidgiela direktiivvaid ja buohtastahtán daid 
váhnema direktiivvaiguin. Loahpas, viđát ja guđát kapihttalis, čájehan ja suokkar-
dalan guorahallama bohtosiid ja evttohan joatkkadutkamušaid fáttáid.

2. Sámegiela direktiivvat

Sámegielas sáhttá modalitehta almmuhit sihke morfologalaš, morfofonologalaš 
ja leksikála vugiiguin, ja maiddái syntávssalaš ráhkadusaiguin. Dáid struktuvr-
raid lea vejolaš atnit juogo sierra dahje ovttas nuppiideasetguin. (Koskinen 1998: 
200–216; gč. maiddái Hakulinen ja earát 2004: 1484–1485.) Direktiivvaid alm-
muheamis adnojuvvojit earenoamážit morfofonologalaš ja morfologalaš vuogit, 
ovdamearkka dihte imperatiivahámiid vokála- ja konsonántamolsašuddamat ja 
konditionála modusdovddaldagat, muhto leksikála elemeanttat, nugo modála-
vearbbat, leat maid mihtilmasat (gč. omd. Nickel & Sammallahti 2011: 274–277, 
288–289). Dasa lassin sáhttet iešguđetlágan syntávssalaš ráhkadusat, nugo neses-
siiva ráhkadus lokatiiva + leat + infinitiiva (gč. Nickel & Sammallahti 2011: 532), 
almmuhit direktiiva mearkkašumi, muhto dat eai oro adnojuvvome nu dávjá go 
morfologalaš ja leksikálalaš almmuhanvuogit.

Ollu iešguđetlágan cealkkatiippain, ja eará cealkkaráhkadusain, sáhttá leat 
direktiiva doaibma. Nuppi olbmo daguide lea vejolaš váikkuhit sihke gohččun-, 
muitalan- ja jearaldatcealkagiiguin, ja direktiivan veadjá maid leat cealkkaráhka-
dus mas verbálan lea infinitiivahápmi finihtta vearbahámi haga. Direktiivvat 

sáhttet leat sihke mieđihan- ja biehttalancealkagat, muhto daid sáhttá almmuhit 
maiddái verbála haga.2

Direktiivvat almmuhuvvojit sihke njuolggo ládje ja eahpenjuolggo ládje. Gohč-
čun- ja gieldincealkagat maid verbála lea imperatiivahámis, leat eahpitkeahttá 
njulges direktiivvat, go fas ovdamearkka dihte mieđihancealkagat main lea in-
dikatiivva ovttaidlogu 3. persovnna vearbahápmi, sáhttet doaibmat eahpenjulges 
direktiivan. Dasa man njuolgut direktiivvaid almmuha, sáhttet váikkuhit máŋg-
galágan gielalaš (ja giela olgguldas) fáktorat, nugo verbála modus, vearbaleksema 
semantihkalaš sisdoallu ja dat adnojuvvogo direktiivvas veahkkevearba, ja jus 
adnojuvvo, de makkár veahkkevearba. Direktiivva formála struktuvrra vuođul ii 
sáhte dan dihte álo árvvoštallat man njuolgut dahje eahpenjuolgut direktiiva lea 
almmuhuvvon. 

3. Dutkanmateriála

Dán guorahallama materiála vuođđuduvvá ovtta Norgga beale nieidamáná ja 
su áhči spontána ságastallamiidda 2000-logu gaskkamuttus go mánná lei agis 
1;8–3;0. Máná ságastallanguoibmin leaba muhtun báttiin maiddái su áhkku ja 
áddjá. Mánná lei materiálačoaggima áigge guovttegielat. Áhčiinis son gulahalai 
sámegillii ja etniinisges suomagillii, dárogiela son ii dalle vel hupman. (Máná 
gielalaš bajásšaddanbirrasa birra, gč. Ijäs 2011: 45–49.) 

Ságastallamat báddejuvvojedje videogovvenapparáhtain juohke nuppi dahje 
goalmmát vahkku, álggos diibmobeali ain hávális ja dasto agi 2;5 rájes diim-
mu, oktiibuot 30 geardde. Sullii diibmobealli guđege ságastallamis lea ollásit 
transkriberejuvvon, ja transkripšuvdna lea kodifiserejuvvon dán guorahallama 
váras. Guo rahallama vuođđun lea nuppiiguin sániiguin lagabui 15 diimmu giel-
lamateriála. Muhtun sajiin leat liigemateriálan adnojuvvon maŋit diibmo beali 
transkripšuvnnat ja beaivegirjemearkkastagat mat leat ovdanbuktojuvvon mu 
dutkamušas vearbamorfologiija oččodeami birra (gč. Ijäs 2011).

Govvejuvvon materiála lea earenoamáš dehálaš dalle go cealkaga hápmi addá 
eambbo go ovtta vejolašvuođa dulkot makkár doaimmas cealkka adnojuvvo. Go-

2 Mieđihancealkka-tearbma vástida eŋgelasgiel tearpma declarative sentence (dár. bekreftende set
ning, su. väitelause). Tearbma biehttalancealkka máksá seammá go eŋgelasgiela negative sentence 
(dár. nektende setning, su. kieltolause).



11Direktiivvaid oččodeapmi vuollel golmmajahkásaš máná gielas

vat čájehit ságastallama konteavstta, nugo maid ságastallanguimmežat bargaba 
ja mot láhtteba goabbat guoimmiska ektui iešguđetlágan diliin. Ovdamearkka 
dihte indikatiivacealkagat leat dávjá gielalaččat neutrála celkosat, ja daid ii soaitte 
fuomášit dulkot direktiivan jus ii oainne ságastallandilálašvuođa.

4. Máná direktiivvat

Dás geahčadan álggos (vuollekapihttalis 4.1) iešguđetlágan direktiivvaid meriid 
máná iešguđet agis, ja dasto (vuollekapihttalis 4.2) guorahalan makkár direktiiv-
vat loguid duohken leat. 

4.1 Direktiivvaid mearri

Oažžun dihte ipmárdusa máná ja váhnema direktiivvaid mearis máná iešguđet 
agis, de lean tabellii 1 čohkken kvantitatiivvalaš dieđuid dutkamuša materiálas.3 
Tabealla 1 lea huksejuvvon nu ahte das leat gurut bealde dieđut máná agi birra 
ja galle minuhta ságastallan guđege agis lea báddejuvvon. Dasto leat logut mat 
čájehit galle iešguđetlágan direktiivatiippa (imperatiiva, indikatiiva, vearbbahis 
direktiiva ja infinitiiva) máná ja váhnema ságastallamis leat registrerejuvvon 
guđege agis. Dan sivas go báddejuvvon materiála guhkkodat rievddada mánuid 
mielde, de lea Oktiibuot-osiide rehkenaston maiddái galle direktiivva leat gaska-
mearálaččat registrerejuvvon juohke minuhtas. Olles materiála direktiivvaid mea-
rit leat tabealla 1 vuolleravddas, ja daid loguid vuollái lea rehkenastojuvvon galle 
proseantta guhtege direktiivatiipa dahká máná dahje váhnema buot direktiivvain. 
Beaivegirjemateriála dieđut eai leat mielde tabeallas 1. 

Tabealla 1 loguid berre analyseret várrugasat sihke danne go muhtun sát-
nehámiid albmaneamit eai leat mielde transkripšuvnnain, nugo namuhuvvui 
juolgenohtas 3, ja danne go ságastallanmateriála árvvoštallamis lea máŋgii váttis 
mearridit leago muhtun cealkkus adnojuvvon direktiivan vai ii. Ovdamearkka 

3 Máná ja su áhči ságastallamat leat álgoálggus transkriberejuvvon kvalitatiivvalaš dutkamuša, 
namalassii Ijäs 2011, várás. Dakkár sátnehámiid buot albmaneamit maid mánná anii dávjá, eai 
leat dan dihte mielde transkripšuvnnain. Ovdamearkka dihte buot ale-hámit eai leat mielde 
transkripšuvnnain eaige dan sivas dán guorahallama materiálasge. 

dihte gea-sáni sáhttá dulkot interjekšuvdnan almmá direktiivva mearkkašumi 
haga, muhto muhtumin dat sáhttá maid adnojuvvot direktiivan.

Mánná Váhnen
Ahki Min. Imp. Ind. V:his 

dir.
Inf. Oktii

buot
Imp. Ind. V:his 

dir.
Inf. Oktii

buot
1;8 30 - 3 21 - 24/0,8 13 15 8 - 36/1,2
1;9 56 5 3 13 - 21/0,4 20 24 12 - 56/1,0

1;10 48 5 11 21 - 37/0,8 16 17 10 - 43/0,9
1;11 36 2 10 9 3 24/0,7 23 12 3 - 38/1,1
2;0 57 24 19 19 1 63/1,1 33 13 5 - 51/0,9
2;1 57 33 27 21 5 86/1,5 39 55 4 1 99/1,7
2;2 25 13 38 14 - 65/2,6 19 11 - 2 32/1,3
2;3 62 13 47 39 2 101/1,6 20 18 1 - 39/0,6
2;4 62 37 39 40 - 116/1,9 35 24 8 - 67/1,1
2;5 62 39 44 28 1 112/1,8 37 12 1 - 50/0,8
2;6 62 43 29 6 1 79/1,3 28 20 7 - 55/0,9
2;7 62 64 34 33 - 131/2,1 82 25 6 1 114/1,8
2;8 62 53 43 36 - 132/2,1 54 22 8 - 84/1,4
2;9 31 25 10 16 - 51/1,7 12 13 8 - 33/1,1

2;10 62 14 21 34 1 70/1,1 52 10 7 - 69/1,1
2;11 90 53 71 29 4 157/1,7 41 17 8 2 68/0,8
3;0 34 21 27 15 - 63/1,9 25 8 5 - 38/1,1
1;8–
3;0

898 
~ 15 
dii.

444 
(34 
%)

476 
(36  
%)

394 
(30 
%)

18 
(1,4 
%)

1322 549 
(56 
%)

316 
(33  
%)

101 
(10 
%)

6 
(0,6 
%)

972/1,1

 
Tabealla 1. Direktiivatiippaid mearri máná ja váhnema materiálas máná agi mielde.

Tabeallas 1 boahtá ovdan ahte direktiivvat leat registrerejuvvon vuosttaš bádde-
juvvon ságastallama rájes agis 1;8, ja ahte sihke máná ja su áhči gielalaš vugiid 
maiguin geahččaleaba váikkuhit goabbat guoimmiska daguide, sáhttá juohkit 
njealljin váldojoavkun. Tabealla 1 čájeha maid ahte mánná atná eambbo direktiiv-
vaid go váhnen. Máná materiálas leat registrerejuvvon badjel 1300 direktiivva go 
fas váhnema materiálas lea lohku vuollel 1000. 

Direktiivatiippat juohkásit goabbat láhkái ságastallanguimmežiid gaskka. 
Mánná atná sullii seamma ollu indikatiivvaid, imperatiivvaid ja vearbbahis 

direktiivvaid, mat dahket guhtege sullii goalmmádasa su olles materiálas. Áhči 
direktiivvainges lea okta čielga váldojoavku, go badjel bealli su direktiivvain leat 
imperatiivvat. Áhči nubbin stuorimus joavku leat indikatiivvat mat dahket goalm-
mádasa su olles materiálas. Vearbbahis direktiivvat leat áhči materiálas mihá 
unnit go máná materiálas, ja infinitiivvat leat hui unnán sihke máná ja váhnema 
materiálas.

Tabealla 1 čájeha ahte vuollel guovttejahkásažžan mánná atná gaskamea-
rálaččat unnit go ovtta (0,4–0,8) direktiivva minuhtas, muhto go deavdá guokte 
jagi, de direktiivvaid geavaheapmi lassána ja daid gaskamearálaš lohku minuhtas 
rievddada 1,1 ja 2,6 gaskka. Váhnema direktiivvaid oppalaš mearisges ii vuhtto 
erohus máná agiid mielde, ja daid gaskamearálaš lohku minuhtas rievddada 0,8 
ja 1,8 gaskka.

Diagrámma 1 čájeha galle iešguđetlágan direktiivva máná materiálas leat re-
gist rere juvvon gaskamearálaččat juohke minuhtas. 

Diagrámma 1. Máná iešguđetlágan direktiivvaid hivvodat báddejuvvon minuhta ektui agi mielde.

Diagrámma 1 áiccalmahttá mot mánná vuollel guovttejahkásažžan atná eanas 
vearbbahis direktiivvaid, ja mot imperatiivvaid ja indikatiivvaid lohku lassána 
birrasii guovttejahkásažžan. Diagrámmas 1 boahtá maid ovdan mot golmma 
dábálaččamus direktiivatiippa siskkáldas dominánsa rievddada mánuid mielde ja 
man unnán infinitiiva adnojuvvo direktiivan.

Diagrámma 2 ges čájeha direktiivvaid hivvodaga váhnema materiálas seam-
ma rehkenastinvuogi mielde mii adnojuvvo diagrámmas 1. 

Diagrámma 2. Váhnema iešguđetlágan direktiivvaid hivvodat báddejuvvon minuhta ektui máná 
agi mielde.

Diagrámmas 2 oaidnit ahte iešguđetlágan direktiivvaid geavaheami erohusat leat 
váhnema gielas stáđđáseappot go máná gielas. Earret muhtun spiehkastagaid 
lea imperatiiva dat direktiivatiipa maid áhčči atná eanemus olles materiálačoag-
gináigge, nubbin eanemus son atnáges indikatiivva. Infinitiivvat ja vearbbahis 
direktiivvat leat čielgasit unnimus joavkkut álggu rájes gitta lohppii.

Dábálaš direktiivatiipa, indikatiivacealkagat, juohkása guoktin váldojoavkun, 
namalassii muitalancealkkan ja jearaldatcealkkan, nugo oaidnit diagrámmas 3. 

Diagrámma 3. Máná ja váhnema indikatiivacealkagiid juohkáseapmi cealkkatiippaid mielde.

Diagrámma 3 čájeha ahte máná materiálas leat muitalancealkagat dábáleappot 
go jearaldatcealkagat, ja daid oassi lea 83 proseantta buot indikatiivacealkagiin 
go fas jearaldatcealkagat dahket vuollel viđadasa. Váhnema materiálas dát guokte 
cealkkatiippa juohkásit eambbo dássálaga: Muitalancealkagiid oassi lea 63 pro   -
seantta ja jearaldatcealkagiid 37 proseantta. Diagrámmas 3 boahtá ovdan maiddái 
dat ahte indikatiivacealkagat leat máná materiálas mihá eambbo go váhnema ma-
teriálas. Máná materiálas leat 476 indikatiivacealkaga ja váhnema materiálasges 
leat 316 cealkaga.

Direktiivvaid váldotiippaid dominánsagaskavuođat máná ja váhnema mate-
riálas sulastahttet eará gielaid sullasaš dutkamušaid bohtosiid. Argusa [boahtime] 
guorahallamis boahtá ovdan ahte maiddái esttegielat mánát atnet ollu eambbo 
vearbbahis direktiivvaid go sin váhnemat. Esttegielat váhnemiid materiálas 
leat maid eambbo imperatiivvat go sin mánáid materiálas (Argus [boahtime]), 
seamma ládje go dán dutkamušas áhčči atná eambbo imperatiivvaid go su mánná. 
Laalo [boahtime] guorahallanges čájeha ahte, seamma ládje go sámegielat mánás, 
de lea suomagielat mánáin maid nubbi vearbahápmi imperatiivahámi lassin mii 
adnojuvvo ollu direktiivan. Suomagielat mánáin dat lea passiiva4. Dán dutkamuša 
materiálashan leat sámegielat mánás guokte vearbahámi maid son atná sullii 
seamma ollu, namalassii indikatiiva ja imperatiiva.

4 Njálmmálaš suomagiela passiiva vástida dávjá sámegiela imperatiivva guvttiid- ja máŋggaidlogu 
1. persovnna hámiid.

Iešguđetlágan direktiivvaid geavaheami mii lea tabealla 1 ja diagrámmaid 1, 2 
ja 3 loguid duohken, čilgen čuovvovaš vuollekapihttalis.

4.2 Direktiivatiippat

Dás guorahalan makkár direktiivatiippaid ja morfologalaš ja morfofonologalaš 
hámiid mánná atná vuollel golmmajahkásažžan. Ovdal go čájehan ovdamearkkaid 
máná gielas, čilgen vuos obbalaš dieđuid guđege direktiivatiippa birra. Máná di-
rektiivvaid guorahaladettiin buohtastahtán daid váhnema direktiivvaiguin.

4.2.1 Imperatiiva
Imperatiivva modus lea dat formála kategoriija man váldodoaibma lea váikkuhit 
ságastallanguoimmi dahje -guimmiid daguide, namalassii juogo gohččut dahje 
gieldit. Vaikko dušše nuppi persovnna hámit leat čielga gohččun- ja gieldinhá-
mit, de leat sihke vuosttaš persovnna ávžžuhanhámit, namalassii hortatiivvat, ja 
goalm mát persovnna miehtanhámit, optatiivvat, árbevirolaččat rehkenastojuvvon 
imperatiivva paradigmii (gč. omd. Nielsen 1926: 148–164). 

Vaikko imperatiivva váldodoaibma lea váikkuhit ságastallanguoimmi dahje 
-guimmiid daguide, de eai buot imperatiivacealkagat leat direktiivvat. Imperatiiv-
va 2. persovnna hámit adnojuvvojit gohččun- ja gieldincealkagiid lassin maiddái 
iešguđetlágan dearvvahemiin, nugo Ipmel atti, Báhcet dearvan, Šatta falli, ja eará 
idiomain, nugo Ale fuola. Fuomášan veara lea maid gula-hápmi mii adnojuvvo 
imperatiivahámi lassin interjekšuvnnalágan partihkalin.

Imperatiivaparadigma guvttiid- ja máŋggaidlogu 1. persovnna hámiiguin, 
hortatiivvaiguin, hubmi hástá iežas ja eará olbmo dahje olbmuid ovttas dahkat 
juoidá. Cealkagis sáhttá leat ávžžuheami dahje hástima mearkkašupmi maiddái 
imperatiivva 1. persovnna hámi haga. Dakkár cealkagat čilgejuvvojit indikatiiva-
cealkagiid olis, vuollekapihttalis 4.2.2.

Máná báddejuvvon materiála vuosttaš báttis eai leat imperatiivahámit, muhto 
eará dutkamuš seamma máná giellaoččodeamis čájeha ahte ovttaidlogu 2. per-
sovnna imperatiivahápmi atte lea registrerejuvvon beaivegirjemateriálii vuosttaš 
háve agis 1;4 (Ijäs 2011: 152). Mánná lea dán agis oahpahallame maiddái giela 
fonologiija mas čuovvu ahte áramus direktiivvaid vearbahámit eai leat álo nu čiel-
gasat. Ovdamearkka dihte sáhttá máná sojahanhámi sárggu, geahča ovdamearkka 
(1), mainna mánná hástá áhčis ivdnet kaniinna ivdnengirjjis, dulkot guovtti ládje. 

(1) kanin sárggu5 (1;8)

Sárggu sáhttá leat sihke imperatiivva ovttaidlogu 2. persovnna hápmi man jovs-
sushápmi lea sárggo, ja indikatiivva ovttaidlogu 3. persovnna hápmi mii rávisol-
bmuidgielas lea sárgu. Dán guovtti sátnehámis eai leat eará morfemat go mátta. 
Hámiid erohus boahtá baicca ovdan konsonántaguovddáža ja soggevokála mor-
fofonologalaš variašuvnnas, ja dákkár variašuvdna lea giellaoččodeaddji mánnái 
muhtumin váttis earuhit.

Čielga imperatiivahámit, nugo ovdamearkkain (2)–(7), ihtet báddejuvvon 
materiálii agis 1;9, namalassii mánu maŋŋel indikatiivahámiid ja vearbbahis direk-
tiivvaid (gč. vuollekapihttaliid 4.2.2 ja 4.2.3). Imperatiivahámit leat earenoamážit 
materiálačoaggima álggus registrerejuvvon unnit go indikatiivahámit ja vearb-
bahis direktiivvat. Biehttalanvearbba ovttaidlogu 2. persovnna imperatiivahápmi 
ale ihtá mánu maŋŋel miehtehámiid, agis 1;10, ja dat adnojuvvo álggos almmá 
váldovearbba haga, juogo okto dahje ovttas áhčči-sániin. Imperatiivacealkagiin 
main lea nuppi persovnna vearbahápmi, lea čielga mearkkašupmi: Miehtehámii-
guin mánná gohčču ja biehttalanhámiiguin gieldá.

(2) boađe (1;9)
(3) duo lea geahča (1;10)
(4) bija ođđasiid (1;11)
(5) ale (1;10) ’Ale bija heastta dordnii.’
(6) áhčči várut (2;0)
(7) riŋge Minna-kummii6 (2;5) 

Sihke miehte- ja biehttalanhámit adnojuvvojit dávjá direktiivan, ja nugo ovda-
mearkkain (2)–(7) boahtá ovdan, de mánná atná buot sojahanluohkáid leksemaid. 
Buot dát imperatiivahámit leat prototiippalaš sámegiel sánit dan dáfus ahte dain 
leat guokte stávvala. Ovttaidlogu 2. persovnna imperatiivahámit maid mánná 
atná direktiivan, leat morfologalaččat álkes hámit main lea dábálaččat dušše mát-
tamorfema. Lea-mátta lea maid registrerejuvvon, muhto dušše dajaldagas leage 
buorre mas ii leat direktiivva doaibma.

5 Máná ja váhnema ovdamearkkat čállojuvvojit dás rávisolbmuid normerejuvvon čállingiela 
ortografiija mielde vaikko máná gielas lea ovdamearkka dihte /r/-jietna daga sajis earret eará /j/-
jietnadat. Ovdamearkkat čállojuvvojit stuora álgobustávaid ja gaskamearkkaid haga dan sivas 
go cealkagiid rájit eai leat njálmmálaš gielas álo nu čielgasat.

6 Kummi lea suomagiel sátni mii dás mearkkaša risteadni.

Biehttalanvearbba ovttaidlogu 2. persovnna imperatiivahámi ale mánná atná 
guhká almmá váldovearbba haga, nugo ovdamearkkas (5), muhto agi 2;4 rájes 
leat registrerejuvvon maiddái vearbagihput main ale-hápmái laktása váldovearba, 
nugo ovdamearkkain (8) ja (9).

(8) ale váldde vuos (2;4)
(9) ale lávllo (2;4)

Liigemateriálii (gč. kapihttala 3) lea registrerejuvvon maiddái guvttiidlogu impe-
ratiivahápmi alli mii adnojuvvo ovttas váldovearbbain, geahča ovdamearkka (10).

(10) alli dájo (2;11) (Ijäs 2011: 182)

Guvttiid- ja máŋggaidlogu 2. persovnna imperatiivahámit mat leat morfologa-
laččat ja morfofonologalaččat mohkkábut go ovttaidlogu hámit, ihtet maŋŋel 
ovttaidlogu hámiid. Guvttiidlogu hápmi ihtá agis 2;7 ja máŋggaidlogu hápmiges 
agis 2;8, geahča ovdamearkkaid (11) ja (12). Buot guvttiid- ja máŋggaidlogu 
miehtehámit gullet frekveanttamus sojahanluohkkái, namalassii vokálamáttat 
vearbbaide. Ovdamearka (12) lea vižžon liigemateriálas. 

(11) boahtti deike (2;7)
(12) lávlot buohkat dien (2;8) (Ijäs 2011: 164)  

Guvttiid- ja máŋggaidlogu imperatiivahámit adnojuvvojit mihá hárvvibut go ovt-
taidlogu hámit, mii ii leat vuordemeahttun go materiála lea čoggojuvvon guovtti 
olbmo ságastallamis. Cealkaga (12) lávlot-hámi sáhttá dulkot maiddái máŋggaid-
logu 1. persovnna hápmin (gč. ovdamearkka (23)). 

Árbevirolaš imperatiivahámiid lassin mánná atná imperatiivan maiddái guvt-
tiidlogu 2. persovnna indikatiivahámiid, nugo ovdamearkkas (13). Dát lea dán 
áigge dábálaš maiddái rávisolbmuidgielas vaikko dán dutkamušas eai leat dákkár 
vearbahámit registrerejuvvon rávisolbmo materiálii.

(13) gullabeahte (2;9)

Earenoamáš sojahanhápmi lea ovdamearkkas (14) mii lea vižžon liigemateriálas 
ja mas árbevirolaš imperatiivahápmi gulli ja indikatiivahápmi gullabeahtti leat 
suddan oktii. Čalbmáičuohcci lea maiddái dat ahte vaikko sihke gullat ja boahtit 
leat vokálamáttat vearbbat, de nuppi verbii mánná lasiha indikatiivva sojahangeh-
čosa ja nuppisges atná imperatiivva árbevirolaš sojahanhámi.

(14) gullibeahtti7 ja boahtti (2;11) (Ijäs 2011: 163)

Prototiippalaš imperatiivacealkagiid lea dábálaš láivudit, dahje modifiseret, ieš-
guđet ládje (gč. Nickel & Sammallahti 2011: 276–277; Helander 2016: 220). Čábbát 
vuohki ávžžuhit lea atnit verbálan subitiiva ja diminutiiva vearbasuorggádusaid 
ja/dahje lasihit cealkagii partihkkaliid. Imperatiivacealkagiid modifiseren par-
tihkkaliiguin álgá dán mánás váile bealgoalmmátjahkásažžan. Ovdamearkkain 
(15)–(20) mánná láivuda gohččuncealkagiid iehčanas fal-, (d)al- ja beare-par-
tihkkaliiguin.

(15) ale fal váldde mu diŋggaid (2;7)
(16) áhčči várut fal ahte ii boađe bahá [sic] beana (2;11)
(17) ale fal billis dan (3;0)
(18) váldde dal (2;8)
(19) áhčči log’al girjji (2;11)
(20) mana beare (2;4)

 
Mánná modifisere gohččuncealkagiid maiddái sihke vearbasuorgásiiguin ja par-
tihkkaliiguin, nugo ovdamearkkas (21) mas lea diminutiiva vearbasuorggádus 
vuorddes ja laktapartihkal mat.

(21) vuorddesmat áhčči (2;8)

Dás namuhuvvon partihkkalat leat registrerejuvvon ollu maiddái váhnema mate-
riálas. Fal-partihkkala áhčči atná earenoamážit permissiiva direktiivvain, nama-
lassii suovvama mearkkašumis maŋŋel go mánná lea almmuhan maid son áigu 
dahkat (permissiiva direktiivvaid birra, gč. Hakulinen ja earát 2004: 1560, 1568). 
Mánná sáhttá ovdamearkka dihte dadjat ahte son áigu borrat, ja áhčči vástida ahte 
bora fal.

Imperatiivva 1. persovnna hámit, hortatiivahámit, eai gávdno báddejuvvon 
materiálas, muhto liigemateriálas leat soames dakkár hámit, geahča ovdameark-
kaid (22)–(23).

(22) vuolgu áhčči (2;0) (Ijäs 2011: 161–162)
(23) lávlot buohkat dien (2;8) (Ijäs 2011: 164)

7 Beaivegirjemateriálas lea nuppi stávvala vokálan namalassii i vaikko lean ovddit dutkamušas 
(Ijäs 2011: 163) čállán dán hámi ná: gullabeahtti.

Nugo ovdalis namuhuvvui, de sáhttá lávlot-hámi atnit sihke máŋggaidlogu 2. ja 
1. persovnna hápmin. Vuosttaš persovnna mearkkašumis mánná hástá dainna 
earáid lávlut suinna ovttas.

Lea vuorddehahtti ahte giellaoččodeaddji mánná ii ane nu ollu imperatiivva 
1. persovnna hámiid go diehtit ahte dat sáhttet leat problemáhtalaččat vel skuv-
lamánáide maid (gč. Turi 1996: 73–74; Svonni 1993: 151). Eará direktiivvat main 
lea hortatiiva mearkkašupmi, muhto indikatiiva vearbahápmi, gieđahallojuvvojit 
muitalancealkagiid olis kapihttalis 4.2.2.1. 

Čoahkkáigeassun sáhttá dadjat ahte mánná atná buot sojahanluohkáid 
vearbbaid imperatiivva 2. persovnna miehtehámiin. Dasa lassin leat beaivegir-
jemateriálii registrerejuvvon soames guvttiid- ja máŋggaidlogu 1. persovnna 
miehtehámit. Mánná atná maid biehttalanvearbba hámiid ale ja alli, ja mieh-
tehámit ovddastit buot sojahanluohkáid vearbbaid, namalassii sihke vokála- ja 
konsonántamáttat vearbbaid ja kontrakšuvdnavearbbaid. Mánná máhttá maid 
modifiseret imperatiivahámiid partihkkaliiguin ja vearbasuorgásiiguin. Tabeallas 
2 boahtá ovdan man agis váldoovdánanmuttut leat registrerejuvvon dutkanma-
teriálii. Dieđut mat leat ruođuid siste, čujuhit beaivegirjemateriála (gč. kapihttala 
3) dieđuide.

Imperatiivatiipa Ahki
Ovttaidlogu 2. persovnna hápmi
ale váldovearbba haga
(Guvttiidlogu 1. persovnna hápmi)
ale ovttas váldovearbbain
Modifiseren
Guvttiidlogu 2. persovnna hápmi
Máŋggaidlogu 2. persovnna hápmi
(Máŋggaidlogu 1. persovnna hápmi)
(alli)

1;8 (1;4)
1;10
(2;0)
2;4
2;4
2;7
2;8
(2;8) 
(2;11)

Tabealla 2. Imperatiivahámiid ovdáneapmi direktiivan máná agi mielde.

4.2.2 Indikatiivva preseansa
Nuppi olbmo daguide sáhttá váikkuhit maiddái indikatiivva preseansahámiiguin, 
earenoamážit nuppi persovnna hámiiguin. Máná nubbi dábálaš vuohki almmuhit 
direktiivvaid lea atnit iešguđetlágan indikatiivacealkagiid. Dat leat dábálaččat 

muitalancealkagat, muhto muhtumin maiddái jearaldatcealkagat. Indikatiiva-
cealkagat sáhttet leat sihke mieđihan- ja biehttalancealkagat, nugo imperatiiva-
cealkagatnai, muhto indikatiivacealkagat sáhttet adnojuvvot maiddái ovttas 
modálavearbbain. Indikatiivacealkagiiguin mánná almmuha direktiivvaid main 
leat iešguđetlágan doaimmat. Daiguin sáhttá juogo njuolgut dahje eahpenjuolgut 
gohččut, ávžžuhit, gieldit, evttohit, bivdit, sihtat ja hástit. 

Čuovvovaččat geahčadan álggos mot mánná atná muitalancealkagiid direktii-
van ja dasto makkár jearaldatcealkagiiguin son geahččala stivret váhnema daguid.

4.2.2.1 Muitalancealkagat
Eanas indikatiivacealkagat mat adnojit direktiivan, leat muitalancealkagat. Dat 
adnojit direktiivan agi 1;8 rájes. Daiguin lea vejolaš almmuhit direktiivvaid máŋg-
ga ládje, ii dušše čielgasit gohččut dahje gieldit, nugo imperatiivvaiguin, muhto 
maiddái rávvet, evttohit ja hástit.

Jus máná vuosttaš ii-sániid rehkenastá partihkalin iige biehttalanvearbba 
soja hanhápmin (gč. vuollekapihttala 4.2.3), de vuosttaš vearbahápmi maid son 
atná direktiivva doaimmas, lea indikatiivva ovttaidlogu 3. persovnna hápmi 
agis 1;8. Nugo tabeallas 1 ja diagrámmas 1 boahtá ovdan, de vuollel guovtte-
jahkásažžan mánná atná direktiivan eambbo indikatiivvaid go imperatiivvaid. 
Materiála čoaggima álggus indikatiivahámit leat dábálaččat mieđiheaddji muita-
lan  cealkagiin – juogo almmá modálavearbba haga dahje, agi 1;10 rájes, nu ahte 
cealkagis lea modálavearba. Cealkagiid subjeaktan lea dávjá áhčči-sátni, nugo 
ovdamearkkain (24)–(26). 

(24) áhčči váldá dáid (1;9) ’Váldde dáid!’
(25) áhčči lohká girj[ji] (1;11) ’Loga girjji!’
(26) áhčči lávlu oarri (1;11) ’Lávllo oarrelávlaga!’

Cealkagiin (24)–(26) mánná čujuha ságastallanguoibmásis, áhččásis, goalmmát 
persovnna subjeavttain. Dákkár hupmanmálle lea dábálaš ainjuo dán dutkamuša 
máná gielas earenoamážit ovdal go son deavdá guokte jagi, muhto maiddái boar-
ráseabbon, gitta ahkái 2;9. 

Ovttaidlogu 3. persovnna hápmi lea ollu gielain frekveanta ja morfologalaččat 
álkes hápmi mii lea okta dain áramus sojahanhámiin maid mánná oččoda ja 
oahppá (gč. omd. Laalo 2003: 346). Dan dihte ii leat vuordemeahttun ahte ovttaid-
logu 3. persovnna vearbahápmi adnojuvvo árrat maiddái direktiivva doaimmas.

Vaikko goalmmát persovnna subjeakta leage dábálaš, de mánná čujuha 
áhččásis árrat, vuollel guovttejahkásažžan, maiddái nuppi persovnna don-prono-

meniin go gieldá dan dahkamis juoidá, nugo ovdamearkkain (27) ja (28). Ovda-
mearkkas (28) (ja maŋŋelis ovdamearkkas (38)) lea fuomášan veara ahte mánná 
atná goalmmát persovnna vearbahámi ii vaikko subjeaktan lea nuppi persovnna 
pronomen don. Dát lea mihtilmas árramorfologiija áigodaga vearbasojahan-
vuohki (gč. omd. Ijäs 2011: 168–172; Nystad 2018: 51–54).

(27) a-a it don oaččo lobi (1;11) ’Ale don bláđe girjji, mun háliidan ieš bláđet.’
(28) ii [sic] don mana rámbuvrái (2;6)

Goalmmát persovnna subjeavtta mánná atná maiddái dalle go čujuha iežas da-
guide, ja dainna lágiin son sáhttá muhtumin eahpenjuolgut bivdit áhčis dahkat 
juoidá, nugo ovdamearkkas (29) mas son bivdá áhčis addit sutnje juhkamuša.

(29) biigá juhká duon de (2;0)

Eahpenjulges direktiivan sáhttá atnit maiddái eará cealkagiid main lea goalmmát 
persovnna subjeakta, nugo ovdamearkkas (30) mas mánná cuoigu áhččásis ja 
gohčču viežžat stoahkanhearvva maid gohčoda olmmájin.

(30) de boahtá olmmái (1;10)

Ovdamearkkain (31)–(32) lea nuppi persovnna subjeakta, ja dan sivas sáhttá 
dadjat ahte direktiiva almmuhuvvo dain eambbo njulges ládje go cealkagiin main 
subjeakta lea goalmmát persovnnas. 

(31) don it oaččo nie (2;4)
(32) don tevdnet duosa (2;11)

Mieđiheaddji muitalancealkagis mas ii leat modálavearba, sáhttá maid leat sul-
lasaš mearkkašupmi go imperatiivva 1. persovnna hámis, nugo cealkagis (33) 
mainna mánná hástá áhčis vuolgit mielde eará sadjái čohkkát. Ovdamearkka (34) 
celkosiin mánná hástá áhčis mielde ohcat širráid fiervvás. 

(33) moai manne dohko čohkkát (2;1)
(34) áhčči biigá ohcá (2;2)

Liigemateriálas leat maid ovdamearkkat konstrukšuvnnas mas lea sullii seam-
malágan mearkkašupmi go imperatiivva 1. persovnna hámis, geahča ovdameark-
kaid (35) ja (36). Dakkár konstrukšuvnnas leat guokte cealkaga, namalassii 
imperatiivacealkka mas lea ovttaidlogu imperatiivahápmi boađe, ja indikatiiva-

cealkka man subjeaktan lea guvttiidlogu 1. persovnna pronomen moai. Dákkár 
konstrukšuvdna lea registrerejuvvon maiddái rávisolbmo materiálas.

(35) boađe áhčči moai vulge ohcat (2;5) (Ijäs 2011: 161)
(36) boađe moai vulge speallat (3;0) (Ijäs 2011: 161)

Maiddái áhčči atná indikatiivacealkagiid hástima mearkkašumis, ovdamearkka 
dihte ná: áhčči sárgu ja biigá sárgu ja de moai álge sárgut. 

Go mánná atná cealkagis indikatiivva vearbahámi hástima mearkkašumis, 
de son sáhttá modifiseret cealkaga gánske-advearbbain, nugo ovdamearkkas 
(37). Dákkár modifiseren láivuda cealkaga go dainna sáhttá eahpenjuolgut hástit. 
Mánná atná gánske-advearbba earenoamážit materiálačoaggima loahpageahčen.

(37) gánske moai válde eret dán (2;11)

Advearba gánske adnojuvvo ollu maiddái máná áhči materiálas, earenoamážit 
cealkagiin main son hástá máná dahkat juoidá ovttas iežainis, nugo gánske moai 
álge sárgut, muhto maiddái earálágan direktiivvain. Áhčči atná gánske-sáni ov-
damearkka dihte indikatiivva muitalancealkagiin main lea ovttaidlogu 2. dahje 
3. persovnna subjeakta ja maiguin son háliida stivret máná daguid, ovdamearkka 
dihte: gánske don álggát lávlut vuos don gii máhtát ja gánske biigá borrá buđeitta. 

Biehttaleaddji muitalancealkagat main ii leat modálavearba, nugo ovdamear-
ka (38), eai adnojuvvo nu ollu, muhto muhtumin mánná sáhttá dakkár cealkagii-
guin gieldit áhčis dahkamis juoidá. 

(38) ii [sic] don vuoiŋŋas (2;8)

Muitalancealkagiin adnojuvvo dávjá modálavearba, earenoamážit galgat ja fertet, 
muhto maiddái ovdamearkka dihte oažžut, máhttit, suovvat, áigut, ábuhit ja gillet. 
Dan rájes go modálavearba ihtá direktiiva muitalancealkagiidda agis 1;10–1;11, de 
mánná atná dan eanas muitalancealkagiin maid ulbmil lea váikkuhit su ságastal-
languoimmi daguide. Cealkagat main lea modálavearba, almmuhit direktiivvaid 
iešguđet ládje. Deonttalaš vearbbaiguin, nugo ovdamearkkain (39)–(41), mánná 
gohčču dahje gieldá njuolggo ládje.

(39) don galggat váldit dan stuora (2;11)
(40) don it galgga váldit mus (2;11)
(41) áhčči ferte váldit munnje dákkár Háisu8 (2;9)

8  Háisu lea stoahkanhearvva namma.

Muitalancealkagiiguin main lea modálavearba, mánná bivdá ja evttoha maid 
eahpenjuolggo ládje. Dakkár cealkagiin sáhttá leat ovdamearkka dihte deonttalaš 
oažžutvearba, dynámalaš máhttit- ja áigut-vearba (gč. Magga 1986: 79–81, 97–98, 
103–104), dahje permissiiva suovvat-vearba, nugo ovdamearkkain (42)–(45). 

(42) oaččut máistit (2;3) ’Máistte mat dán!’
(43) don máhtet [sic] bidjat dán (2;7) ’Bija dán!’
(44) mun in suova váldit mu ruhta [sic] (2;11) ’Ale váldde!’
(45) áiggun mun bidjat dohko (2;3) ’Atte munnje dien, mun áiggun bidjat dien 

dohko!’

Ovdamearkkas (42) mánná fállá áhččásis jogurtta ja hástá su máistit dan. Ovda-
mearkkas (43) mánnáges geahččala vuos ieš coggat stoahkanhearvva iežas sehk kii, 
muhto ii riekta máhte ja bivdá veahki áhčistis. Ovdamearkkas (44) áhčči dohp-
pesta beavddi alde máná ruđa givssidan dihte su, mánná suhttá ja dadjá mun in 
suova váldit mu ruhta [sic], ja áhčči bidjá dasto ruđa ruovttoluotta beavddi ala. 
Áigut-vearbbain ovdamearkkas (45) mánná muitala iežas sávaldaga go háliida 
bidjat dohká eará sadjái ja dainna lágiin geažida ahte áhčči galggašii vuos addit 
dohká sutnje. Áiggun mun -sátnegihppu lea dábálaš vuohki álggahit direktiiva-
cealkaga earenoamážit badjelaš guovttejahkásažžan, agis 2;1–2;4.

Muhtun cealkagiin, nugo ovdamearkkain (46)–(49), lea deonttalaš modála-
vearba mii lea ovttaidlogu 3. persovnna hámis ja mas ii leat subjeakta. Dákkár 
cealkagat leat hámi dáfus universálacealkagat mat almmuhit ahte geatnegasvuoh-
ta dahje bággu guoská geasa beare. Konteavsttain boahtá čielgasit ovdan ahte daid 
ulbmil lea juogo gieldit ságastallanguoimmi dahkamis juoidá dahje gohččut su 
dahkat juoidá.

(46) ii galgga váldit čalmmi eret (2;9) ’Ale váldde čalmmi eret!’
(47) dan galgá bidjat dása (.) gilletgo bidjat dán (2;8)
(48) ii dat ábu [sic] kykeliky (2;7) ’It don oaččo dadjat ”kykeliky”!’, ’Ale daja 

”kykeliky”!’
(49) ii oaččo váldit (2;4) ’Ale váldde!’

Modálavearba sáhttá adnot maiddái cealkagiin maiguin mánná hástá áhčis bargat 
juoidá suinna ovttas, muhto mat geažidit ahte ságastallanguoibmi dat galggašii 
dahje ii galggaše dahkat juoidá. Ovdamearkkas (50) lea modálavearba gillet mii 
litnuda cealkaga ja dahká dan eahpenjulges gieldincealkkan.

(50) ean moai gille dál mannat guovžža lusa (2;6)

Dákkár biehttalancealkka mas lea guvttiidlogu 1. persovnna subjeakta, lea mih-
tilmas ovdamearka mot eahpenjulges vuogi mielde sáhttá oččodit nuppi olbmo 
dahkat dahje leat dagakeahttá juoidá. Hubmi sáhttá imperatiivva ovttaidlogu 
hámi sajis atnit indikatiivva guvttiidlogu 1. persovnna hámi mainna inkludere 
iežas dasa maid nubbi galggašii dahkat dahje leat dagakeahttá.

4.2.2.2 Jearaldatcealkagat
Jearaldatcealkagat leat registrerejuvvon máná materiálii vuosttaš háve agis 2;0, ja 
dat leat mihá unnit go muitalancealkagat. Rávisolmmošges atná ollu jearaldagaid 
olles materiálačoaggináigge, ovdamearkka dihte dáid: vuorddátgo ja biigá boađát
go’n. Rávisolbmo jearaldagain lea finihtta vearbahápmin dábálaččat modálavearba, 
nugo ovdamearkka dihte cealkagiin sáhtátgo lávlut dan akta guolli boahtá guokte 
boahtiba ja áiggutgo mielkki. Dát leat eahpenjulges direktiivvat maid ulbmil lea 
oččodit máná vuordit, boahtit, lávlut dihto lávlaga ja juhkat mielkki. Go daid di-
rektiivvaid ovdanbuktá jearaldaga hámis, de mearrádus dagu čađaheamis báhcá 
čielgaseappot máná háldui go jus áhčči anášii imperatiivahámiid vuordde, boađe, 
lávllo ja juga.

Mánná atnigoahtá jearaldatcealkagiid guovttejahkásažžan. Álggos dain lea 
ovttageardán verbála, nugo ovdamearkkas (51), muhto jahkebeali maŋŋel daidda 
ihtet maid modálavearbbat. Earenoamážit gillet-vearba adnojuvvo dávjá jearalda-
gain maid ulbmil lea oččodit nuppi dahkat juoidá, earret eará ovdamearkkas (52).

(51) boađágo [sic] áhčči (2;0)
(52) áhčči gilletgo bidjat ná (2;5) 

Dat ahte mánná atná jearaldatcealkagiid nu unnán direktiivan, ii leat vuorde-
meahttun jus geahččá dutkamušaid suoma- ja esttegielat mánáid direktiivvaid 
birra. Jearaldagat eai leat registrerejuvvon eai mánáid eaige rávisolbmuid mate-
riálii Argusa [boahtime] dutkamušas esttegielat mánáid direktiivvaid birra. Eai 
Laalo [boahtime] dutkamuša suomagielat mánátge ane jearaldagaid direktiivan 
vaikko rávisolbmo materiálas dakkárat gal leat.

4.2.2.3 Indikatiivva preseanssa čoahkkáigeassu
Indikatiivacealkagiid hámis lea eambbo variašuvdna go imperatiivacealkagiin. 
Dás čuovvu ahte indikatiivahámiin leat maid eambbo vejolašvuođat almmuhit 
iešguđetlágan direktiivvaid go imperatiivahámiin. Indikatiivahámiiguin sáhttá 

almmuhit sihke njulges ja eahpenjulges direktiivvaid máŋgga ládje, sihke gohččut, 
gieldit, rávvet, evttohit ja hástit. Indikatiivacealkka lea dábálaččat muitalancealkka, 
muhto jearaldatcealkka maid adnojuvvo direktiivan, ja goappašagain sáhttá leat 
modálavearba. Máná muitalancealkagiin lea álggos goalmmát persovnna vear-
bahápmi, maŋŋelis maid nuppi persovnna hápmi. Goalmmát persovnna hámi 
lea vejolaš atnit subjeavtta haga, earenoamážit universálacealkagiin main lea 
modálavearba.

Tabellii 3 leat čohkkejuvvon agit goas mánná atnigoahtá iešguđetlágan indi-
katiivacealkagiid direktiivan. Fuomášan veara lea ahte maŋimuš direktiivatiipa 
mas lea indikatiivahápmi, ihtá juo guovttejahkásažžan.

Indikatiivatiipa Ahki
Muitalancealkka
Ovttaidlogu 3. persovnna hápmi
Modálavearba
Ovttaidlogu 2. persovnna hápmi
Jearaldatcealkka

1;8
1;8    
1;10
1;11
2;0

Tabealla 3. Indikatiivahámiid ovdáneapmi direktiivan máná agi mielde.

4.2.3 Vearbbahis direktiivvat
Okta vejolašvuohta almmuhit direktiivvaid lea maid atnit cealkagiid main ii leat 
vearba. Vearbbahis direktiivvat leat dávjá advearbbat dahje substantiivvat, juo-
go okto dahje ovttas eará sániiguin. Substantiivvat leat dábálaččat ovttaidlogu 
akkusatiivahámis.

Dasa lassin sáhttá partihkkaliin aa gieldit nuppi olbmo, dahje nuppiid olbmuid, 
dahkamis juoidá. Gea-interjekšuvnnainges sáhttá giddet ságastallanguoimmi 
fuomášumi juosat.

Nugo dakkár direktiivvain main lea verbálan indikatiivahápmi, de ii vearb-
bahis konstrukšuvnnaid direktiivavuohtage álo boađe ovdan konstrukšuvnna 
hámis, baicca ságastallama konteavsttas.

Máná vuosttaš direktiivvat leat dábálaččat advearbbat ja substantiivvat mat 
adnojuvvojit vearbbaid haga – ja dávjá oalát eará sániid haga, nugo beaivegirje-
materiála čázi-hápmi ovdamearkkas (53) mii lea registrerejuvvon agis 1;4.

(53) čázi (1;4) ’Atte munnje eambbo čázi!’

Dákkár vearbbahis celkosat gávdnojit maiddái váhnema materiálas, muhto dat 
leat olu unnit váhnema eará direktiivvaid ektui. Materiálačoaggima álggus áhčči 
dattetge orru heiveheame iežas giela máná gillii ja atná vearbbahis direktiivvaid 
eambbo go maŋŋelis. 

Vearbbahis direktiivvat leat dábálaččat njulges direktiivvat maiguin mánná 
oččoda áhčis dahkat dahje leat dagakeahttá juoidá, geahča ovdamearkkaid (54)–(56).

(54) dohko (1;8) ’Bija dan dohko!’
(55) áhčči (1;8) ’Don lávllut dál!’; ’Don válddát dán!’ jna.
(56) eambbo láibbi (1;8) ’Atte munnje eambbo láibbi!’

Mánná atná vearbbahis direktiivvaid earenoamážit materiála álggus, muhto dat 
leat registrerejuvvon olles materiálačoaggináigge. Dat leat dávjá kommentárat 
rávisolbmo cealkagiidda ja daguide. Mánná sáhttá ovdamearkka dihte stivret 
áhčis dagu viidáseappot, nugo ovdamearkkas (57) mas áhčči bordá Lego-birccuid 
badjálaga ja mánná nanne áhčis dagu vearbbahis direktiivvain.

(57) diesa fal (2;10) ’Bija fal diesa!’

Eanas vearbbahis direktiivvain lea juogo partihkal aa dahje interjekšuvdna gea, 
ja goappašagat sáhttet adnojuvvot juogo iehčanassii dahje ovttas eará sániiguin. 
Aa-partihkkaliin mánná gieldá ságastallanguoimmis dahkamis juoidá, nugo 
ovdamearkkas (58) mainna son gieldá áhkus bidjamis ruskka eret. Das lea seam-
malágan doaibma go biehttalanvearbba imperatiivahámiin, ja dan sáhttá atnit 
juogo okto dahje ovttas ovdamearkka dihte aitto biehttalanvearbba imperatiiva-
hámiin. Materiálas gávdnojit maid dan variánttat ee, mm ja ie. 

(58) a-a (2;2) ’Ale bija dien eret!’ 

Gea-interjekšuvnna mánná atná muhtumin go mainna nu lágiin hirpmahuvvá. 
Jus son ii seammás cuoiggo dahje čájet maidege, de gea-sánis ii dalle dárbbaš leat 
gohččuma dahje ávžžuheami mearkkašupmi. Muhtumin gea sáhttá maid adnojuv-
vot čielga direktiivan, nugo ovdamearkkas (59) mas mánná cuoigu áhččásis gos 
duhkorasbeana orru. (Sullasaš interjekšuvnnaid dulkoma birra suomagielas, gč. 
Lauranto 2014: 25–26.)

(59) áhčči doppe du beana orru gea (2;10)

Sátni mii lea ovttalágan biehttalanvearbba ii-imperatiivva ovttaidlogu 3. persovn-
na hámiin, namalassii ii, adnojuvvo direktiivan juogo okto dahje moatte geardde 

maŋŋálaga, dahje ovttas ovdamearkka dihte advearbbain dahje ge-partihkkaliin. 
Ii-sáni doaibma dakkár cealkagiin lea gieldit ságastallanguoimmi dahkamis juoi-
dá, nugo ovdamearkkain (60)–(62).

(60) ii ii ii (1;11) ’Ale deaddil gitta mu biktasa deaddinboalu!’
(61) ii diehko (2;4) ’Ale bija bihttábordinspealu bihtá diehko!’
(62) iige (2;8) ’Ale mana nohkkat!’ 

Ii-sáni sáhttá dáin ovdamearkkain dulkot biehttaleaddji partihkalin dahje par-
tihkallágan sátnin, namalassii vearbbahis direktiivan.9 Dákkár direktiivvat eai 
leat máná materiálas nu ollu, muhto dat adnojuvvojit olles materiálačoaggináigge. 
Áhčči atná ii-hámi direktiivan vel hárvvibut go mánná.

Materiálas leat maid muhtun ovdamearkkat das ahte dárogiela interjekšuv-
dna nei ja suomagiela biehttalanvearbba hápmi, dahje partihkal, ei adnojuvvojit 
direktiivan. Ovdamearkkas (63) mánná gieldá áhčis váldimis stoahkanhearvva 
mii lea beavddi alde.

(63) nei don it oaččo nei (.) nei nei nei (2;11)

Dárogiela nei-sátni lea máná materiálas registrerejuvvon eanas guorahallanáigo-
daga loahpas, nugo ovdamearkkas (63). Rávisolbmo gielasges nei adnojuvvo di-
rektiivan materiála álggogeahčen. Suomagiela ei-sátni lea registrerejuvvon máná 
materiálii guovtte geardde agis 2;1. Materiálačoaggináigge álgománuid, ja okte vel 
maŋŋelisnai, dat lea registrerejuvvon maiddái váhnema gielas, muhto hui unnán.

Vearbbahis direktiivvaid geavaheamis lea mearkkašahtti erohus máná ja 
rávis olbmo materiála gaskkas. Rávisolmmoš atná olu unnit vearbbahis direktiiv-
vaid go mánná, ja dat leat eanas substantiivvat ja advearbbat. Partihkal aa, man 
mánná atná dávjá, lea áhči materiálas registrerejuvvon dušše guovtte geardde. 

4.2.4 Infinitiiva
Direktiivvaid sáhttá almmuhit maiddái impersonála gohččuncealkagiiguin main 
verbálan lea infinitiivahápmi almmá finihtta vearbahámi haga (gč. Sammallahti 
2005: 207). Máná giellamateriálii infinitiiva lea vuosttaš háve registrerejuvvon agis 
1;8. Dat lea namalassii okta dain áramus vearbahámiin maid mánná atnigoahtá, 
seamma ládje go imperatiivva ovttaidlogu 2. persovnna hápmi ja indikatiivva 
ovttaidlogu 3. persovnna hápmi.

9 Suomagiela vástideaddji vearbahámi ei geavaheami birra biehttaleaddji partihkalin, geahča 
Hakulinen ja earát 2004: 1541–1542.

Infinitiivva geavaheamis direktiivan leat dutkanmateriálas muhtun ovda-
mearkkat ovdal go mánná deavdá guokte jagi ja maiddái dan maŋŋel. Dákkár 
direktiivvaiguin mánná sihtá čábbát váhnema čađahit muhtun dagu, nugo ovda-
mearkkas (64) mas son mojunjálmmiid sihtá áhčis lávlut. Dákkár direktiivvain ii 
leat streaŋga gohččundoaibma, daiguin mánná almmuha baicca iežas sávaldaga.

(64) áhčči áhčči lávlut (1;11) 

Sihke máná ja rávisolbmo materiálas leat unnán ovdamearkkat main infinitiiva 
adnojuvvo direktiivan. Rávisolbmo materiálas dakkárat leat vel unnit go máná 
materiálas.

5. Bohtosat ja suokkardallan

Giellaoččodeaddji mánná atná agis 1;8–3;0 máŋggalágan direktiivvaid. Son 
máhttá sihke gohččut, gieldit, bivdit, sihtat, jearrat ja evttohit dainna ulbmiliin 
ahte rávisolmmoš dahká dahje lea dagakeahttá juoidá máná dáhtu mielde. Máná 
vugiid almmuhit direktiivvaid sáhttá juohkit njealljin váldojoavkun, namalassii 
imperatiivacealkagat, indikatiivacealkagat, vearbbahis direktiivvat ja infinitiiva-
cealkagat.

Go mánná oahpahallagoahtá direktiivvaid gielalaš almmuhanvugiid, de 
álggos son atná eanas vearbbahis direktiivvaid: substantiivvaid, advearbbaid, par-
tihkkaliid ja interjekšuvnnaid. Vuosttaš vearbbat maid mánná geavaha direktiivan, 
ihtet maid árrat. Vearbahámiid morfofonologalaš ráhkadus – árvvusnai ovttas há-
miid alla dávjodagain gielas muđui – váikkuha direktiivatiippaid válljemii nu ahte 
álggos mánná atná morfofonologalaččat álkes vokálamáttat vearbbaid sojahan-
hámiid: imperatiivva ovttaidlogu 2. persovnna hámiid ja indikatiivva preseanssa 
ovttaidlogu 3. persovnna hámiid. Eará dutkamuš (Ijäs 2011) seamma máná gielas 
čájeha ahte dát guokte hámi leat áramus miehtehámit maid mánná muđuinai 
oččoda. Imperatiivva ja preseanssa ovttaidlogu 3. persovnna hámit oččoduvvojit 
árrat maiddái ollu eará gielain, ja Argusa [boahtime] ja Laalo [boahtime] guora-
hallamiid mielde lea imperatiiva vuosttaš vearbahápmi maid estte- ja suomagielat 
mánát atnet direktiivan. Maŋimuš váldodirektiivatiipa maid sámegielat mánná 
atná direktiivan, lea infinitiiva. Buot váldotiippat ihtet máná gillii vuosttaš háve 
ovdal go son deavdá guokte jagi. Dat ahte mánná atná máŋggalágan direktiivvaid 
juo nu unnin, čájeha man mihtilmasat direktiivvat leat giellaoččodeaddji mánáid 
ja rávisolbmuid gulahallamis. 

Maŋŋel go mánná deavdá guokte jagi, de lassána imperatiivvaid ja indikatiiv-
vaid lohku vearbbahis direktiivvaid ektui. Dát golbma direktiivatiippa dahket 
guhtege sullii goalmmádasa olles dutkanmateriálas, ja daid dominánsagaska-
vuohta rievddada mánuid mielde. Njealját tiipa lea infinitiiva man mánná atná 
direktiivan soames háve. Golmma dábáleamos direktiivatiippa geavaheapmi 
lea miellagiddevaš go daid dominánsa rievddada nu ollu mánuid mielde (gč. 
diagrámma 1). Vearbbahis direktiivvaid dominánssa materiálačoaggima álggus 
sáhttá leat vejolaš čilget máná giellamáhtu dásiin, muhto go earálágan direktiiv-
vaid geavaheapmi sajáiduvvá máná gillii, de ii leat šat nu álki diehtit mii rievdda-
deami duohken lea. Sivvan sáhttá jurddašit ságastallamiid fáttáid nu ahte muhtun 
fáttáid birra ságastaladettiin lea mánnái lunddoleabbo atnit ovdamearkka dihte 
imperatiivvaid go indikatiivvaid. Jus dát doallá deaivása, de lea fas miellagiddevaš 
oaidnit ahte váhnema gielas eai oro ságastallamiid fáttát váikkuheame direktiiva-
tiippaid dominánsagaskavuođaide go su materiálas dat bissot sullii ovttaláganin 
olles guorahallanáigodaga (gč. diagrámma 2).

Vuollel golmmajahkásažžan mánná ii nuppiiguin sániiguin ane ovdamearkka 
dihte dakkár direktiivvaid mat álggahuvvojit jus-subjunkšuvnnain, nugo Jus mat 
don manat dohko čuožžut ’~ Mana mat dohko čuožžut!’, iige son ane konditio-
nálahámiidge maiguin sáhtášii modifiseret direktiivvaid (gč. Aikhenvald 2012 
[2010]: 275–277; Lauranto 2014: 21–23; Nickel & Sammallahti 2011: 274–275). 
Dát ii leat vuordemeahttun danne go eai váhnema materiálasge leat dakkár di-
rektiivvat.

Direktiivan adnojuvvon imperatiivacealkagiin lea čielga mearkkašupmi ja 
doaibma. Miehtehámiiguin mánná gohčču ja biehttalanhámiiguin gieldá, ja 
imperatiivacealkagiid sáhttá dan sivas gohčodit njulges direktiivan. Indikatiiva-
cealkagiinges leat iešguđetlágan doaimmat. Daiguin mánná sáhttá juogo njuolgut 
dahje eahpenjuolgut gohččut, gieldit, hástit, evttohit, rávvet, bivdit ja sihtat. Máná 
indikatiivacealkagat leat eanas muitalancealkagat, muhto maiddái jearaldatceal-
kagat. Dat leat sihke mieđihan- ja biehttalancealkagat, ja dain sáhttá maid leat 
modálavearba.

Vuosttaš direktiivvain mánná atná gal morfologalaččat álkes sojahanhámiid, 
muhto go oahppá eambbo vearbahámiid, de vállje direktiivatiippaid pragmáhta-
laš sivaid vuođul. Válljema duohken lea namalassii dat ahte áigugo ovdamearkka 
dihte gohččut njuolgut, evttohit eahpenjuolgut vai makkár eará nyánssaid áigu 
almmuhit iešguđetlágan direktiivvaiguin. Sojahanhámiid morfologalaš dahje 
morfofonologalaš kompleksitehta dássi ii oro dalle šat váikkuheame dasa makkár 

direktiivatiippa mánná vállje go son atná sihke hámi ja mearkkašumi dáfus máŋg-
galágan direktiivvaid.

Vuollel bealgoalmmátjahkásažžan mánná modifiseregoahtá direktiivvaid 
vearbasuorgásiiguin ja partihkkaliiguin. Sihke suorggádusaid ja partihkkaliid 
oččodeami sáhttá oppalaččat atnit stuora lávkin ovddasguvlui idiomáhtalaš giella-
geavaheami oahpahallamis, ja go dat adnojuvvojit direktiivvain, de dat viiddidit 
vejolašvuođaid nyanseret ovdamearkka dihte gohččunvugiid. Vearbasuorggá-
dusat leat dávjá oalle kompleaksa sátnehámit mii sáhttá leat sivvan dasa manne 
dat ihtet materiálii easka materiálačoaggináigodaga loahpageahčen.

Máná direktiivvat sulastahttet váhnema materiála direktiivvaid dan dáfus 
ahte dat juohkásit njealljin váldojoavkun ja ahte infinitiiva lea dain čielgasit un-
nimus. Nuppe dáfus máná ja rávisolbmo materiálas leat maid erohusat. Badjelaš 
bealis váhnema direktiivvain lea imperatiivahápmi, muhto máná iežas materiálas 
imperatiivacealkagat dahket dušše goalmmádasa buot direktiivvain. Rávisolm-
moš atná nuppiiguin sániiguin eanas prototiippalaš direktiivvaid go oččoda máná 
dahkat juoidá. Imperatiivahámiid geavaheamis lea maid dat erohus ahte máná 
materiálas leat muhtun guvttiidlogu 1. persovnna vearbahámit, hortatiivahámit, 
muhto áhči materiálii dakkárat eai leat registrerejuvvon. 

Vaikko áhčči dábálaččat juogo gohčču dahje gieldá máná njuolggo ládje, de 
son atná maid eahpenjulges direktiivvaid. Eanas dain leat indikatiivacealka-
gat, sihke muitalan- ja jearaldatcealkagat. Áhčči atná oalle ollu jearaldagaid go 
geahččala váikkuhit máná daguide, go fas máná materiálas jearaldagaid lohku lea 
mihá unnit go su áhči materiálas. Jearaldagaid geavaheapmi direktiivan lea dávjá 
vuogas eahpenjulges vuohki oččodit máná dahkat juoidá go dainna lágiin mánná 
beassá dovdat ahte son ieš vállje dahkágo dan maid áhčči jearrá vai ii. Nubbi čiel-
ga erohus váhnema ja máná direktiivvain lea vearbbahis cealkagiid geavaheamis. 
Mánná atná ollu vearbbahis cealkagiid olles materiálačoaggináigge, earenoamážit 
dakkár cealkagiid main geavaha gea-partihkkala. Áhččiges atná vearb bahis ceal-
kagiid hui unnán, eanas dušše materiálačoaggima vuosttaš mánuid, muhto dan 
maŋŋel dábálaččat hui hárve. Dasa ahte vearbbahis direktiivvat leat áhči mate-
riálas eanemus materiálačoaggima álggus, sáhttá leat sivvan dat ahte son álggos 
heiveha iežas giela máná giela ektui, go mánná atná ollu vearbbahis direktiivvaid 
materiálačoaggima álgománuid. Dat ahte máná ja váhnema direktiivvain leat 
erohusat, boahtá ovdan maiddái esttegielat mánáid direktiivvaid dutkamušas 
mas mánát ovdamearkka dihte atnet mihá eanet sávaldagaid go váhnemat ja 
váhnemiid gielas leat olu eambbo eahpenjulges gildosat go mánáid gielas (Argus 
[boahtime]).

6. Loahppasánit

Iešguđetlágan direktiivvaid geavaheapmi ja hálddašeapmi vuollel golmma-
jahkásažžan nanne dieđu das ahte mánná oččoda ja oahppá giela guovddáš doaim-
maid ja sátnehámiid juo giellaoččodeami árra muttus. Vaikko  imperatiivahámit 
sáhttet máŋgga giellageavaheaddji mielas leat gosii ilá njulges gohččun- dahje 
gieldinhámit, de leat imperatiivvat dattetge dábálaččat sihke giellaoččodeaddji 
máná ja váhnema gielas, seamma ládje go eará gielain nai. Dát lea miellagiddevaš 
boađus go jurddaša ahte giellageavaheaddjit dávjá lohket viggat garvit impera-
tiivahámiid go leat oahppan ahte ii leat vuogas nu njuolggo ládje gohččut dahje 
gieldit (gč. omd. Lauranto 2014: 9). 

Livččii miellagiddevaš guorahallat leatgo giellaoččodeaddji máná ja váhnema 
ságastallamis eambbo imperatiivvat go ovdamearkka dihte stuorit máná ja váhne-
ma, dahje guovtti rávisolbmo, ságastallamis. 

Lea oahpes ášši ahte váhnemiid hupmanmálle, ja dakko bokte maiddái 
direktiivvaid geavaheapmi, sáhttá rievddadit guovlluid ja ovttaskas olbmuid 
mielde. Dan dihte dárbbašuvvo materiála eambbo go ovtta máná gielas ovdal go 
dutkanbohtosiid sáhttá generaliseret. Boahttevaš guorahallamiin galggašii maid 
čielggadit goas mánná atnigoahtá dakkár direktiivvaid mat eai leat registrerejuv-
von dán guorahallama vuollel golmmajahkásaš máná materiálii, ovdamearkka 
dihte goas ovdalis namuhuvvon jus-direktiivvat ihtet máná gillii.

Muđui berrešii guorahallat imperatiivahámiid hálddašeami stuorit mánáid 
gielas ja dan mot dat váikkuha direktiivatiippaid válljemii. Dakkár guorahallan 
livččii dehálaš go diehtit ahte muhtun imperatiivahámit ledje ainjuo moaddelogi 
jagi áigi váddásat nuppelohjahkásaš mánáide, nugo Svonni (1993) ja Turi (1996) 
dutkamušain lea boahtán ovdan. 

The acquisition of directives in North Saami

This article examines the acquisition of directives in a North Saami-speaking 
child between the ages of 1;8 and 3;0. The research questions are: How does the 
child express directives linguistically? How does the acquisition of directives 
develop in this period? Is the use of directives influenced by the morpho(phono)
logical structure of various verb forms? Are there any similarities between child 
speech and child-directed speech? The results show that the directives in both 
child  speech and child-directed speech can be divided into four main groups: 
imperative sentences, indicative sentences, verbless sentences and infinitive 
forms. The child used different types of directives throughout the study period, 
but verbless sentences and indicative forms predominated initially. Imperative 
forms increased after age 2;0. These three types each constituted approximately 
one-third of the child’s directives. The child began to modify directives at around 
the age of 2½ years with aspectual derivational suffixes or modal particles, or 
both derivations and particles. Initially, the child used morphologically simple 
inflectional forms, but later, morphological complexity did not appear to affect 
the choice of directive type. Over half of the adult’s directives were imperative 
sentences, and there were significantly fewer verbless sentences in child-directed 
speech than in child speech.

Keywords: modality, directive, imperative, child language acquisition, Saami 
language

